
ABSTRAK 
 

Kajian tinjauan ini bertujuan untuk mengenal pasti pengaruh dan sumbangan 

variabel kesedaran metakognitif dan efikasi kendiri terhadap pencapaian akademik 

dengan sikap terhadap pembelajaran matematik sebagai mediator. Kajian 

kuantitatif ini melibatkan 510 orang pelajar daripada empat buah politeknik sebagai 

responden. Data kajian diperoleh melalui soal selidik yang diadaptasi daripada 

Metacognitif Awareness Instrument (MAI) (Schraw dan Dennison, 1994), Patterns 

of Adaptive Learning Survey (PALS) (Helen et al., 1997) dan sikap terhadap 

pembelajaran matematik (Zanaton et al., 2006). Pencapaian pelajar diukur melalui 

keputusan Himpunan Purata Nilai Mata (HPNM) mereka yang ditukarkan kepada 

skala lima titik. Data kajian dianalisis dengan menggunakan perisian SPSS versi 21 

dan AMOS versi 18. Analisis deskriptif (min dan sisihan piawai) dan analisis 

inferensi iaitu ujian statistik parametrik (ANOVA, korelasi Pearson dan regresi 

berganda) telah dilakukan untuk menjawab soalan dan hipotesis kajian. Analisis 

laluan model persamaan struktur (SEM) turut dilakukan sebagai menguji model 

yang telah dicadangkan oleh penyelidik. Dapatan kajian membuktikan terdapat 

pengaruh yang signifikan antara variabel kesedaran metakognitif, efikasi kendiri 

dan sikap terhadap pencapaian pelajar politeknik dalam Matematik Pengurusan. 

Analisis laluan model persamaan struktur (SEM) mengukuhkan lagi dapatan analisis 

regresi berganda dan hipotesis yang telah dicadangkan. Cadangan 

penambahbaikan dan kajian lanjutan telah diberikan sebagai  kesinambungan 

kajian ini. Kesedaran metakognitif dan efikasi kendiri melalui sikap mampu  

meningkatkan pencapaian pelajar. Gabungan variabel ini penting dalam 

mewujudkan masyarakat yang membudayakan ilmu melalui pembelajaran 

sepanjang hayat.   

ABSTRACT 

 

METACOGNITIVE AWARENESS AND SELF-EFFICACY AND ITS RELATION 

TO POLYTECHNICS STUDENTS ACHIEVEMENT IN BUSINESS 

MATHEMATICS  

 

This survey study aimed to identify the influence and contribution of metacognitive 

awareness and self-efficacy towards academic achievement together with attitudes 

toward learning mathematics as a mediator. This quantitative study involving 510 

students from four polytechnics as respondents. Data was collected through a 

questionnaire which was adapted from Metacognitive Awareness Instrument (MAI) 

(Schraw and Dennison, 1994), Patterns of Adaptive Learning Survey (PALS) (Helen 

et al., 1997) and attitudes toward learning mathematics (Zanaton et al., 2006). 

Student achievement is measured through the results of their Cumulative Grade 

Point Average (CGPA) converted to a five-point scale. Data were analyzed using 

SPSS version 21 and Amos version 18. Descriptive analysis (mean and standard 

deviation) and inferential analysis of parametric statistical tests (ANOVA, Pearson 

correlation and multiple regression) was conducted to answer the research 

questions and hypotheses. Path analysis of Structural Equation Modeling (SEM) was 

performed as a test model proposed by the researcher. The findings demonstrate a 

significant difference between metacognitive awareness, self-efficacy and attitudes 

towards polytechnics student achievement in Business Mathematics. Path analysis 

Structural Equation Modeling (SEM) reinforces the findings of multiple regression 

analysis and hypotheses have been proposed. Suggestions for improvement and 

further research have been given as a continuation of this study. Metacognitive 

awareness and self-efficacy through attitude can improve student achievement. 

The combination of these variables are important in creating a culture of knowledge 

through lifelong learning. 

BAB 1 

 

PENGENALAN 

 

 

1.1 Pendahuluan  

Pendidikan merupakan sektor terpenting dalam memperkembangkan dan 

menyalurkan ilmu pengetahuan. Rakyat yang berilmu dapat meningkatkan taraf 

hidup, menjadi ahli masyarakat yang berjaya dan penyumbang aktif kepada 

pembangunan negara. Sistem komunikasi pada masa kini yang cukup canggih 

membolehkan perkongsian ilmu antara individu daripada pelbagai latar belakang 

sosioekonomi, agama dan kaum. Perkongsian ilmu adalah sangat penting dan 

dapat mewujudkan suasana belajar untuk memahami, menerima dan menghargai 

perbezaan, seterusnya membina perkongsian pengalaman dan aspirasi untuk masa 

depan Malaysia (PPPM, 2012).  

 

Sebagai salah sebuah institusi pengajian tinggi awam di Malaysia, sudah 

pasti Politeknik turut memikul tanggungjawab yang berat dalam membangun serta 

membina modal insan dan modal intelek yang berkualiti bagi menjayakan aspirasi 

negara Malaysia. Transformasi politeknik bukan sahaja sebagai satu langkah 

memertabatkan lagi institusi itu dalam dunia pendidikan, malah yang lebih penting 

mampu melahirkan graduan-graduan trampil dalam membangunkan negara. 

Perkara ini penting kerana kematangan pemikiran pelajar dikatakan menjadi 

agenda penting dalam pembentukan peribadi dan tingkah laku mereka (Zainudin 

dan Nor Hidayatul, 2010). 

 

Politeknik sebagai pemangkin pembangunan negara tidak harus dipandang 

ringan, dengan terhasilnya graduan seramai 378,412 (setakat tahun 2011) orang 

sejak penubuhannya (Jabatan Pengajian Politeknik, 2012). Ini cukup membuktikan 

kewujudan politeknik dalam sistem pendidikan di Malaysia adalah amat penting. 

Apa yang harus ditekankan di sini ialah bagaimana politeknik boleh terus menyahut 

cabaran-cabaran yang mendatang. Dalam era ledakan teknologi maklumat dan 

komunikasi, ciri-ciri seperti kemahiran generik, kematangan berfikir, kemahiran 

pengetahuan, kemahiran saintifik, kemahiran interpersonal dan intrapersonal, 

keyakinan diri serta nilai-nilai adalah perlu ada pada pelajar IPT (UNESCO, 1990). 

Ini kerana mereka merupakan golongan pelapis yang bakal memasuki alam 

pekerjaan dan juga kesinambungan tenaga mahir yang sedia ada. 

 

Salah satu kriteria yang sentiasa dijadikan rujukan adalah pencapaian 

akademik pelajar-pelajar. Berhubung dengan pencapaian akademik, isu ini telah 

lama menjadi fokus utama dalam bidang pendidikan. Pelbagai kajian telah 

dijalankan baik di peringkat rendah mahupun peringkat universiti (Zuaini et al., 

2008; Todd, 2001; Adamson dan Clifford, 2000; dan Alexander et al., 2003). 

Justeru, kajian ini telah dijalankan bagi melihat tahap kesedaran metakognitif dan 

efikasi kendiri dalam kalangan pelajar politeknik berhubung pencapaian mereka 

dalam mata pelajaran Matematik Pengurusan. kajian ini turut melihat variabel sikap 

sebagai satu lagi faktor yang mempengaruhi pencapaian akademik pelajar. 

 

Norhani (2005) dalam kajiannya telah menyenaraikan lebih dari tiga faktor 

dalaman termasuk keyakinan diri pelajar, teknik pembelajaran, pergaulan, minat, 

motivasi dan sikap. Menurut Shatar (2001) terdapat 20 faktor yang menyebabkan 

pelajar sering menghadapi masalah untuk mencapai keputusan yang baik di 

peringkat pengajian tinggi termasuk ponteng kuliah, malu untuk bertanya, tidak 

serius dalam pembelajaran dan tiada strategi pembelajaran yang berkesan. Justeru 

kajian ini memberi fokus terhadap kesedaran metakognitif, efikasi kendiri dan sikap 

pelajar-pelajar di politeknik khususnya. Variabel-variabel kajian ini terutamanya 

kesedaran metakognitif dan efikasi kendiri, bukanlah istilah yang asing bagi 

penyelidik-penyelidik di luar negara. Namun masih dianggap isu baru dalam dunia 

pendidikan kita (Masitah et al., 2011) termasuk di politeknik.  

 

Metakognitif merupakan cabang ilmu psikologi yang telah lama berkembang 

terutamanya di negara-negara Barat semenjak 41 tahun yang lepas. Menurut 

Flavell (1976), metakognitif merupakan ‘kognisi tentang kognisi’ atau ‘pemikiran 

tentang pemikiran’. Komponen utama dalam metakognisi adalah kebolehan 

memantau dan pengetahuan kognisi, meregulasi dan mengawal sebarang hal 


